
Qorti tal-Maġistrati (Għawdex)
Ġurisdizzjoni Superjuri
Sezzjoni Ġenerali


Maġistrat Dottor Brigitte Sultana LL.D, LL.M (Cardiff) Adv. Trib. Eccl. Melit.


Illum,  il-Gimgħa, 29 ta’ April,  2022

Rikors Ġuramentat numru:- 40/2018BS

Lucienne Buttigieg


-vs-


Michelangela Grech u b’digriet datat 11 ta’ Novembru 2021, ġew kjamati in kawża Joseph Grech, Maria mart Ronald Cassar u Emma mart Nicholas Zammit, qua eredi ta’ missierhom Anthony Grech.

Il-Qorti;

Rat ir-rikors ġuramentat tal-attrici illi ppremettiet:

1. Illi fil-ħdax (11) ta’ Lulju elfejn u tmienja (2008) permezz ta’ kuntratt fl-atti tan-Nutar Enzo Refalo l-attriċi Lucienne Buttigieg xtrat minn għand il-konvenuta Michelangela Grech u żewġha Anthony, illum mejjet, il-flat fit-tieni sular, internament markat bin-numru sitta (6), formanti parti minn korp ta’ flats, ħwienet u garages bla numru u bl-isem ‘St Anthony’, fi Triq San Ġużepp Labre fir-Rabat, Għawdex; 
2. Illi mal-istess kuntratt hawn fuq imsemmi, li permezz tiegħu l-attriċi Lucienne Buttigieg xtrat l-appartament tagħha, hemm anness Dokument bil-kundizzjonijiet kollha applikabbli għal dan il-korp ta’ bini. Fost dawn il-kundizzjonijiet hemm ċar li l-konvenuta kellha u kienet obbligata li tlesti l-partijiet komuni sa mhux aktar tard minn sena minn meta l-kumpless ikunu nbena fi stat ta’ ġebel u saqaf. 
3. Illi fl-istess kuntratt u kundizzjonijiet hemm stipulat b’mod ċar li l-konvenuta Michelangela Grech kellha tinstalla lift sa mhux aktar tard minn sentejn minn meta l-kumpless ikun lest fi stat ta’ ġebel u saqaf. 
4. IIli dan l-korp ta’ bini tlesta fl-istat ta’ ġebel u saqaf fil-bidu tas-sena elfejn u għaxra (2010) u sa nofs dik is-sena ix-xogħol kien tkejjel kollu. 
5. IIli sa meta qed tiġi preżentata din il-kawża l-partijiet komuni għadhom mhux lesti kollha u dan minkejja li għaddew kważi għaxar (10) snin minn meta sar il-kuntratt u aktar minn tmien (8) snin minn meta l-korp ta’ bini tlesta fl-istat ta’ ġebel u saqaf. Infatti fost l-oħrajn sallum għad ma hemmx letterboxes u lanqas kaxxi tal-meters tad-dawl u l-ilma. 
6. Illi minkejja li saru diversi interpellazzjonijiet lill-konvenuta fosthom permezz ta’ ittra legali, ittri uffiċċjali u korrispondenza b’ emails mal-legali tagħha sallum hija baqghet ma għamiltx l-letterboxes u l-kaxxi tal-meters tad-dawl u l-ilma. 
7. Illi l-attriċi għamlet aktar minn sitt snin titlob lill-konvenuta sabiex jiġi nstallat u jitħaddem il-lift f’dan il-korp ta’ appartamenti u dan kif kienet obbligata li tagħmel fi żmien sentejn minn meta l-bini jitlesta fl-istat ta’ ġebel u saqaf u ċioe’ sa mhux aktar tard mill-bidu tas-sena elfejn u tnax (2012). Minkejja dan għal snin twal il-lift f’dan il-korp ta’ appartamenti baqa’ ma twaħħalx u ma tħaddimx tant li kien biss fl-aħħar jiem ta’ Marzu tal-2018 li dan tħaddem. Sadanittant l-attriċi u l-familja tagħha għaddew minn tbatijiet kbar u sofrew danni.
8. Illi matul dawk is-sitt snin li fihom kellu jitwaħħal u jitħaddem il-lift u ma sarx l-attriċi għamlet minn kollox biex l-konvenuta twaħħal dan il-lift u uriet lill-konvenuta li dan kien qed iwassal għal tbatijiet inutli għalija u għall-familja tagħha. Minkejja dan l-attriċi għal sitt snin sħaħ ma tatx każ u baqgħet ma għamlet xejn u dan minkejja li kienet obbligata bil-kuntratt li permezz tiegħu biegħet lill-attriċi li tinstalla l-lift u tħaddmu fi żmien preskritt. 


Talbu lil dina l-Onorabbli Qorti:

1. Tiddikjara illi x-xogħolijiet fil-partijiet komuni tal-blokk ta’ appartamenti ‘St Anthony’s Court’ fi Triq San Gużeppi Labre, Victoria, Għawdex ma tlestewx mill-konvenuta kif kienet obbligata li tagħmel skont il-kuntratt datat 11 ta Lulju 2008 atti Nutar Enzo Refalo; 

2. Tiffissa żmien perentorju illi fih l-attriċi tiġi ordnata tlesti dawn ix-xogħolijiet u fin-nuqqas tordna li dawn isiru mill-attriċi, taħt is-superviżjoni ta’ perit nominat għal dan il-għan minn din l-Onorabbli Qorti, kollox a spejjes tal-konvenuta; 

3. Tiddikjara illi l-lift li kellu jkun lest fi żmien sentejn fil-fatt ma tlestiex fil-ħin miftiehem iżda diversi snin wara u li dan in-nuqqas da parti tal-konvenuta ikkawża danni lill-attriċi; 

4. Tillikwida d-danni sofferti mill-attriċi per konsegwenza ta’ dan in-nuqqas tal-konvenuta; 

5. Tordna lill-konvenuta tħallas dan l-ammont hekk kif likwidat lill-attriċi. 

Bl-ispejjeż u bl-inġunzjoni tal-konvenuta li minn issa hija nġunta għas-subizzjoni. 


Rat ir-risposta ġuramentata ta’ Michaelangela Grech illi eċċepiet:

1. [bookmark: _Hlk87342713]Illi fl-ewwel lok il-ġudizzju mhuwiex integru stante li l-persuna tal-mejjet Anthony Grech ma tkomplietx biss minn Michaelangela Grech iżda wkoll minn uliedha Joseph Grech, Maria mart Ronald Cassar u Emma mart Nicholas Zammit; 

2. Illi l-unika punt li kien għad baqa’ pendenti kienet l-installazzjoni tal-kaxxi tal-ittri u tali twaħħil tal-kaxxa tal-ittri kien sejjer isir. L-unika raġuni għalfejn din baqgħet ma twaħħlitx - u l-istess rikorrent ilha konsapevoli ta’ dan - hija għaliex l-idea tal-esponenti kienet li titwaqqaf l-Assoċjazzjoni biex il-membri stess imbagħad jistabilixxu fejn ikun l-aħjar post li jitwaħħlu l-letter boxes għall-blokka kollha. It-twaħħil tal-letter boxes kien dejjem sejjer jibqa’ a karigu tal- esponenti u l-mejjet żewġha, ir-rikorrenti pero qabdet u waħlet il-letter box hi fejn dehrilha; 

3. Illi salv ghal dak li jingħad fil-paragrafu preċedenti rigward il-letter boxes, it-talbiet tar-rikorrenti huma infondati fid-dritt u fil-fatt u għandhom jiġu miċħuda bl-ispejjeż kontra l-istess rikorrenti; 

4. Illi b’riferenza ghall-installazzjoni tal-kaxxi tal-meters tad-dawl u l-ilma, il-kuntratt u l-kundizzjonijiet annessi miegħu ma kienu jistabilixxi l-ebda obbligu fuq l-esponenti u żewġha bħala vendituri sabiex huma jinstallaw tali kaxxi bħala parti mit-tlestija tal-partijiet komuni; 

5. Illi r-rikorrenti ma batiet l-ebda telf jew ġiet imtellfa qliegħ li setgħet għamlet u għalhekk m’hemm l-ebda danni xi jridu jiġu likwidati u imħallsa mill-intimata lir-rikorrenti minħabba xi dewmien li seta’ kien hemm; 

6. Illi dejjem mingħajr preġudizzju għall-premess, il-liġi tagħna kif wkoll il-każistika tal-Qrati nostrani ma jippermettux azzjonijiet għall-ħlas ta’ danni morali, preċiżament danni kaġunati minn inkonvenjent li seta’ kien hemm riżultat tal-fatt li seta’ kien hemm dewmien fit-tlestija tal-lift; 

7. Illi dejjem mingħajr preġudizzju għall-premess, id-dewmien sabiex jiġi installat il-lift kien riżultat ta’ ċirkostanzi barranin li l-esponenti assolutament ma kellhiex kontroll fuqhom u li ma ġabithomx b’idejja inkluż wkoll minħabba forza maġġuri riżultanti mill-mewt għall-gharrieda ta’ żewġha u dan kif sejjer jirriżulta waqt it- trattazzjoni tal-kawża. Għalhekk ma tista tiġi allokata lilha l-ebda responsabbilita għal xi dewmien li seta kien hemm u per konsegwenza għal xi ħlas ta’ danni; 

8. Illi għalhekk it-talbiet tar-rikorrenti għandhom jiġu miċħuda bl-ispejjeż kontra l-istess rikorrenti; 

9. Salvi u impreġudikati eċċezzjonijiet ulterjuri fid-dritt u fil-fatt; 

10. B’referenza għall-paragrafi tar-rikors ġuramentat - b’eċċezzjoni għall-ewwel tlett paragrafi tal-istess rikors ġuramentat li jirreferu għall-kuntratt tal-akkwist u d-dokumenti annessi miegħu kif wkoll għal dak senjalat aktar ‘l fuq rigward il-kaxxa tal-ittri - dawn huma kollha kontestati stante li kif ġia senjalat aktar qabel f’din ir-risposta ġuramentata: 

a. L-esponenti u żewġha ma kienu taħt l-ebda obbligu li jinstallaw il-kaxxi tal-meters tad-dawl u l-ilma bħala parti mix-xogħol li kellhom jagħmlu fil-partijiet komuni; 
b. Illi r-rikorrenti ma batiet l-ebda telf jew ġiet imtellfa qliegħ li setgħet għamlet u għalhekk m’hemm l-ebda danni xi jridu jiġu likwidati u imħallsa mill-intimata lir-rikorrenti minħabba xi dewmien li seta’ kien hemm; 
c. Illi l-liġi tagħna kif wkoll il-każistika tal-Qrati nostrani ma jippermettux azzjonijiet għall-hlas ta’ danni morali preċiżament danni kaġunati minn inkonvenjent li seta’ kien hemm riżultat tal-fatt li seta’ kien hemm dewmien fit-tlestija tal-lift;
d. Illi dejjem mingħajr preġudizzju għall-premess, id-dewmien sabiex jiġi installat il-lift kien riżultat ta’ ċirkostanzi barranin li l-esponenti assolutament ma kellhiex kontroll fuqhom u li ma ġabithomx b’idejja inkluż wkoll minħabba forza maġġuri riżultanti mill-mewt għall-għarrieda ta’ żewġha u dan kif sejjer jirriżulta waqt it-trattazzjoni tal-kawża. Għalhekk ma tista tiġi allokata lilha l-ebda responsabbilita għal xi dewmien li seta kien hemm u per konsegwenza titqies responsabbli għal xi ħlas ta’ danni; 
e. Illi fiċ-ċirkostanzi tal-każ, l-esponenti dejjem imxiet bid-diliġenza kollha neċessarja u ma kien hemm l-ebda għemil doluż da parti tagħha. 

Rat illi in vista tal-ewwel eċċezzjoni sollevata mill-intimata, fis-seduta tal-15 ta’ Ġunju 2018 il-Qorti kif diversament preseduta kienet imponiet terminu ta’ għaxart ijiem sabiex l-attriċi tirregola ruħha dwar il-kjamat in kawża ta’ ulied Anthony Grech.

[bookmark: _Hlk87344151]Rat illi l-attriċi baqgħet m’ottempratx ruħha ma’ l-ordni tal-Qorti kif tirriżulta mill-verbal tal-15 ta’ Ġunju 2018.

Semgħet ix-xhieda u rat l-atti kolha tal-kawża.

Rat illi l-kawża tħalliet għas-sentenza għas-16 ta’ Diċembru 2021 in difett t’ostakolu u bil-fakolta’ konċessa lill-partijiet illi jippreżentaw nota ta’ sottomissjonijiet finali.

Rat in-noti ta’ sottomissjonijiet skambjati bejn il-partijiet.

Rat id-digriet tagħha tal-11 ta’ Novembru 2021 li bih issospendiet il-prolazzjoni tas-sentenza.

Rat id-digriet tagħha tal-11 ta’ Novembru 2021 fejn ordnat il-kjamat in kawża ta’ Joseph Grech, Maria mart Ronald Cassar u Emma mart Nicholas Zammit ilkoll aħwa Grech u ulied il-konvenuta Michaelangela Grech u żewġha Anthony Grech li ġie nieqes fis-7 ta’ Awwissu 2014.

Rat in-nota tal-kjamat in kawża Maria Cassar li ddikjarat li m’hijiex ser tippreżenta risposta ġuramentata separata u li iżda sejra tassoċja ruħha fl-eċċezzjonijiet tal-konvenuta ommha Michaelangela Grech.

Rat in-nota tal-kjamati in kawża Joseph Grech u Emma Zammit li ddikjaraw li mhumiex ser jippreżentaw risposta ġuramentata separata u li iżda sejrin jassoċjaw ruħhom fl-eċċezzjonijiet tal-konvenuta ommha Michaelangela Grech.

Rat illi l-kawża tħalliet għas-sentenza għal-lum.


Ikkunsidrat

Permezz tal-ewwel eċċezzjoni ġie eċċepit in-nuqqas ta’ integrita’ tal-ġudizzju.  Din l-eċċezzjoni ġiet sorvolata bil-kjamat in kawża tal-eredi kollha ta’ Anthony Grech u konsegwentement il-Qorti mhijiex sejra tieħu konjizzjoni ulterjuri tagħha.

L-azzjoni odjerna tittratta inadempiment kontrattwali u danni konsegwenzjali.

In virtu ta’ kuntratt ta’ bejgħ u xiri datat 11 ta’ Lulju 2008 fl-atti tan-Nutar Dr Enzo Refalo l-attriċi xtrat l-appartament numru 6 formanti parti minn kumpless ta’ appartamenti u garaxxijiet bl-isem ‘St. Anthony’, Triq San Ġużepp Labre, Rabat, Għawdex.  Minn qari tal-kuntratt ta’ bejgħ u xiri li kopja tiegħu ġiet esebita mill-attriċi flimkien mal-affidavit tagħha fi stadju bikri tal-proċeduri, jidher illi l-bejgħ tal-imsemmi appartament “qieghed isir u jiġi accettat bil-pattijiet u kundizzjonijiet kollha elenkati fid-dokument anness u mmarkat “B”.”

Minn qari tal-kuntratt tal-11 ta’ Lulju 2008 jidher biċ-ċar illi d-dokument immarkat bl-itta “B” jifforma parti integrali mill-att prinċipali.  Jidher ukoll illi dan id-dokument irregola l-pattijiet u kondizzjonijiet ta’ bejgħ b’tant illi l-attriċi tibbaża l-azzjoni tagħha preċiżament fuq inadempjenza kontrattwali da parti tal-vendituri konjuġi Grech meta m’ottemprawx ruħhom mal-obbligazzjonijiet minnhom assunti fuq id-Dokument immarkat bl-ittra “B”.  Nonostante li dan id-dokument jifforma l-bażi tal-azzjoni attriċi, din il-prova tant vitali għall-azzjoni attriċi tirriżulta mankanti mill-inkartament proċesswali.  Minn eżami akkurat tal-atti kollha tal-proċediment odjern jidher biċ-ċar illi waqt li ġiet esebita kopja tal-kuntratt ta’ bejgħ u xiri datat 11 ta’ Lulju 2008, bi żvista jew b’nuqqas kalami ma ġiex ippreżentat id-Dokument “B”.  Di konsegwenza, din il-Qorti m’għandha ebda prova dwar x’kienu sewwa sew il-kondizzjonijiet li rregolaw il-bejgħ tal-appartament lill-attriċi kif lanqas ma huwa magħruf x’termini speċifiċi qablu dwarhom il-partijiet.

Fil-kawżali li jsawwru r-rikors promotur l-attriċi tindika illi l-vendituri obbligaw ruħhom illi jlestu x-xogħolijiet fil-komun tal-blokka entru terminu ta’ sena minn mindu l-binja tkun tlestiet fi stat ta’ ġebel u saqaf.  Mill-banda l-oħra l-installazzjoni tal-lift kellha ssir entru terminu ta’ sentejn mit-tlestija tal-binja sa stat ta’ ġebel u saqaf.

Fil-provi mressqa mill-attriċi, partikolarment fix-xhieda tagħha l-attriċi tisħaq illi l-binja ġiet imkejjla f’Lulju 2010 li allura skont hi dan jimplika illi sa dakinhar li ttieħed il-kejl il-binja kienet kompluta sa stat ta’ ġebel u saqaf.  Minkejja dawn l-asserzjonijiet l-attriċi ma pproduċiet ebda prova li tikkorrobora dak illi xehdet dwaru bil-konsegwenza li fl-atti ma tirriżulta ebda prova u cioe ebda data konkreta dwar meta l-binja tlestiet sa stat ta’ ġebel u saqaf.

Il-Qorti eżaminat l-atti bir-reqqa dovuta u tqis illi jirriżultaw nuqqasijiet sejri attribwibbli lill-attriċi in kwantu kien jinkombi fuqha li tagħmel l-aħjar prova.  Minkejja dan tqis ukoll illi da parti tagħhom, il-konvenuta u l-kjamati in kawża, ssokkombew għat-talbiet attriċi meta kkonċedew illi kienu tardivi fit-twettieq tax-xogħolijiet.

L-ilment tal-attriċi huwa dirett lejn nuqqasijiet speċifiċi li fir-rikors promotur tindika bħala relattivi għas-segwenti:

i. Twaħħil tal-kaxxi tal-ittri;
ii.		Twaħħil ta’ kaxxi għall-arloġġi tad-dawl u l-ilma;
iii.		Installazzjoni tal-lift

Fl-affidavit tagħha l-attriċi ppreċiżat illi in kwantu si tratta dwar il-kaxxi tal-arloġġi tad-dawl u l-ilma dawn ma kinux inklużi bħala parti mill-kondizzjonijiet tal-bejgħ iżda kienu biss xogħolijiet li b’mod verbali d-decuius Anthony Gatt kien semma illi ried jagħmel.

Mill-provi rriżulta wkoll illi l-kaxxi tal-ittri twaħħlu fil-post a spejjeż tal-vendituri.  Dan ġie reġistrat fil-verbal tal-15 ta’ Ġunju 2018 fejn dak inhar stess ġiet mgħotija lill-attriċi kopja taċ-ċwievet relattivi.

Irriżulta wkoll illi l-lift mertu ta’ din il-vertenza kien diġa ġie nstallat u inxtegħel fid-29 ta’ Marzu 2018 u cioe qabel ma l-attriċi tat bidu għall-kawża in diżamina b’rikors ġuramentat tat-8 ta’ Mejju 2018.

Permezz ta’ l-ewwel talba tagħha l-attriċi qegħda titlob dikjarazzjoni fis-sens illi “x-xogholijiet fil-partijiet komuni tal-blokk ta’ appartamenti ‘St. Anthony’s Court’, Triq San Guzepp Labre, Victroia, Ghawdex ma tlestewx mill-konvenuta kif kienet obbligata li taghmel skont il-kuntratt datat 11 ta’ Lulju 2008 in atti Nutar Enzo Refalo.”

Kif diġa ingħad il-konvenuta u l-kjamati in kawża rrikonoxxew il-fatt illi x-xogħolijiet saru b’mod tardiv.  

Ferm il-premess l-ewwel talba tirriżulta mistħoqqa.

Permezz tat-tieni talba l-attriċi talbet li jiġi ffisat terminu perentroju għat-tlestija tax-xogħolijiet pattwiti.  Din it-talba tirriżulta sorvolta stante illi mill-provi rriżulta illi x-xogħolijiet pattwiti tlestew addirittura qabel bdew l-odjerni proċeduri.  Konsegwentement, il-Qorti mhijiex sejra tieħu konjizzjoni ulterjuri tat-tieni talba kif dedotta.

It-tielet talba attriċi hija fir-rigward tal-lift.  Fl-ewwel parti tat-tielet talba l-attriċi qegħda titlob illi jiġi dikjarat illi l-lift ma tlestiex entru t-terminu pattwit waqt illi fit-tieni parti tal-istess talba l-attriċi qegħda titlob dikjarazzjoni li dan in-nuqqas irriżulta f’danni għaliha.

Kif diġa ingħad, il-konvenuta u l-kjamati in kawża rrikonoxxew illi x-xogħolijiet tlestew b’mod tardiv ħafna, addirittura snin wara t-terminu li dwaru ftehmu l-partijiet.  Madanakollu, il-konvenuta u l-kjamati in kawża rribattew billi akkampaw fuq il-prinċipju illi ad impossibilia nemo tenetur.  Jakkampaw fuq dan il-prinċipju għar-raġuni illi minn mindu sar il-kuntratt ta’ bejgħ fil-11 ta’ Awwissu 2008 sad-data meta nxtegħel il-lift fid-29 ta’ Marzu 2018 inqalgħu serje twila ta’ ċirkostanzi li l-konvenuta ma kellha ebda kontroll fuqhom.  Tgħid għalhekk illi dak illi ġara ma kienx sforz inadempjenza kkawżata minn traskaruġni jew pika da parti tagħha.  Il-konvenuta tgħid ukoll illi d-dewmien fit-tlestija tax-xogħolijiet ma’ kkawża ebda dannu lill-attriċi.

Il-każ ta’ llum huwa każ partikolari ħafna fejn mill-atti jirriżulta illi s-sitwazzjoni bejn il-partijiet intlaqet minn serja ta’ unfortunate events li impattaw wieħed fuq l-ieħor.

Jirriżulta illi l-konvenuta u żewġha kienu ħadu self mill-bank fis-sena 2000.  Dan is-self kien fl-ammont ta’ Lm37,000 u kellu jitħallas f’terminu ta’ għaxar snin.  Il-pagamenti kellhom jidħlu minn kirjiet li kellhom il-konjuġi Grech.  Ġara illi l-ħlas tal-kirijiet ma bediex isir u l-konjuġi Grech kellhom jiftħu proċeduri kontra l-inkwilin tagħhom.  Irriżulta li l-inkwilin kellu diversi kredituri bil-konsegwenza illi kellu jsir il-konkors tal-kredituri u l-konjuġi Grech kellhom diffikulta’ akbar biex jiksbu dak dovut lilhom.  Fi-sena 2002 il-konjuġi Grech kisbu self ieħor mill-bank din id-darba fl-ammont ta’ Lm25,000 sabiex jixtru u jirranġaw appartament ġewwa l-Imsida.  Il-pagamenti għal dan is-self kellhom isiru minn bejgħ ta’ proprjeta’ li kien wiret Anthony Grech.  Ġara pero’ li kien hemm problemi b’dak il-wirt u għalhekk il-konjuġi Grech waqgħu morużi fil-pagamenti tagħhom.  Fis-sena 2006 il-konjuġi Grech kisbu self ġdid mill-bank din id-darba fl-ammont ta’ Lm90,000 liema somma kelli sservi għall-iżvilupp tal-binja St. Anthony’s Court fi Triq San Ġużepp Labre, Victoria, Għawdex.  Il-bank u l-konjuġi Grech ftehmu illi l-bank kellu jitħallas lura għas-self mir-rikavat tal-bejgħ tal-appartamenti.  Fil-fatt, fis-sena 2010 tħallset l-ewwel faċilita ta’ self u fis-sena 2014 tħallset it-tieni faċilita.  Fis-sena 2014 il-konjuġi Grech kellhom dejn ammontanti għas-somma ta’ €170,000.

Fis-7 ta’ Awwissu 2014 is-sitwazzjoni tal-konjuġi Grech kompliet tikkomplika ruħha bil-mewt ħabta u sabta ta’ Anthony Grech.  Irriżulta illi Anthony Grech miet ab intesto.  Irriżulta wkoll illi Anthony Grech ma kienx kopert b’polza ta’ assigurazzjoni fuq il-ħajja tiegħu.

Anthony Bajada, Bank Manager għal Lombard Bank spjega illi s-sitwazzjoni tal-konjuġi Grech kienet kumplessa u ħadet ħafna żmien sabiex tiġi riżolta.  Fil-fatt, is-sitwazzjoni tranġat meta ulied il-konjuġi Grech ħadu self f’isimhom u b’hekk ħallsu lura s-self f’isem il-konjuġi Grech.  Bħala parti minn dan l-arranġament ħarġet ukoll faċilita’ ta’ self fuq il-konvenuta Michaelangela Grech fl-ammont ta’ €30,000.  Spjega illi dan il-proċess kollu twal sa Awwissu 2017.

Il-konvenuta u binha Joseph Grech spjegaw illi nonostante kemm diffikultajiet sabu ruħhom fihom da parti tagħhom xorta komplew kif setgħu sabiex jaraw li x-xogħolijiet jitlestew mingħajr dewmien.  Bħala fatt jirriżulta li kien l-istess Anthony Grech li kien jieħu ħsieb l-affarijiet tal-familja inkluż il-finanzi u x-xogħolijeit li kienu qegħdin isiru.  Kien hu li kien iżomm il-karti u jieħu ħsieb jagħmel ordnijiet u pagamenti.  Mal-mewt Alla r-rieda ta’ Anthony Grech, uliedu u martu kellhom jidħlu fiż-żarbun tiegħu billi jaraw x’kien sewwa sew l-istat tal-affarijiet u dan naturalment ħa ċertu żmien.  Jirriżulta wkoll illi konsegwenti l-mewt ta’ Anthony Grech il-familja Grech sabet ruħha f’diffikulta’ ekonomika u għalhekk minħabba diffikulta’ fil-likwidita’ il-familja Grech riedet timxi bil-galbu.  Madanakollu, minkejja d-diffikultajiet li ħakmuhom, jidher illi l-familja Grech ħadet ħsieb tkompli fejn kien ħalla Anthony Grech.  Ġara pero’ illi kien hemm problemi strutturali bil-bokka tal-lift billi l-bibien ma kinux wisgħin biżżejjed sabiex jgħaddi minnhom wheelchair u addirittura kien hemm problema ta’ perkolazzjoni ta’ilma fil-bokka tal-lift.  Dan ħa l-ħin tiegħu anki għaliex ix-xogħolijiet kollha li riedu jsiru kienu jiddependu minn ħaddiema differenti fejn ix-xogħol ta’ wieħed kien iżomm lill-ieħor.

Bħala fatt, il-komunikazzjoni bejn id-ditta li nstallat il-lift u l-konvenuti bdiet fis-sena 2016 u b’e-mail tal-21 ta’ Ottubru 2016 Topserv għaddiet kopja ta’ pjanti u stimi dwar l-installazzjoi tal-lift.  John Joseph Cefai in rappreżentanza ta’ Topserv xehed illi l-ordni tal-lift daħlet fit-28 ta’ Jannar 2017.  Il-lift ġie kkonsenjat fis-sena 2017 biss peress li kienu għadhom għaddejjin ix-xogħolijiet fuq il-bokka il-lift kellu jitpoġġa f’garaxx fil-blokka stess sakemm jitlestew ix-xogħolijiet kollha.   Il-lift ġie nstallat f’Novembru 2017 iżda ma setax jinxtgħel għar-raġuni illi bejn iż-żmien meta ġie ordnat u ż-żmien meta ġie biex jinxtegħel laħqet inbidlet il-liġi li tesiġi li l-lift ikun fornit f’linja telefonika esterna sabiex jekk xi ħadd jinqabad fil-lift dan ikun jista’ jċempel barra u jitlob għall-għajnuna.  Dan kompla jissarraf f’aktar dilungar għaliex kellha tiġi ordnata part ġdida li tħallset fl-1 ta’ Novembru 2017.  Il-part in kwistjoni kellha tiġi minn barra u għalhekk kien hemm aktar telf ta’ ħin sakemm ġiet installata fit-23 ta’ Frar 2018.  Il-lift inxtegħel fid-29 ta’ Marzu 2018.

Abbażi tal-prinċipju ad impossibilia nemo tenetur, id-debitur illi jrid jinħeles mill-obbligazzjoni tiegħu u mill-konsegwenzi tal-inadempjenza tiegħu, irid iressaq provi konkludenti u konvinċenti li kien fl-impossibilita’ li jwettaq l-obbligazzjoni tiegħu.

Hija l-fehma ta’ din il-Qorti illi l-fatt li l-esekuzzjoni tkun saret aktar diffiċli jew tinvolvi spiża akbar mhuwiex suffiċjenti biex jeżimi lid-debitur mill-obbligazzjoni minnu kontrattata.

Il-Qorti sejra tagħmel referenza għas-sentenza fl-ismijiet Noel Curmi et vs Carmelo sive Charles Galea et deċiża mill-Qorti ta’ l-Appell fit-22 ta’ Frar 2013.  Anki jekk il-fattispecie ta’ dak il-każ huma ben diversi minn dawk fil-każ ta’ lum, il-prinċipji traċċjati f’dik is-sentenza huma applikabbli wkoll għall-każ ta’ llum.  Ingħad hekk:

“[13] Jirrizulta wkoll mill-provi li, ghalkemm fid-data meta nghatat is-sentenza minn din il-Qorti f`Dicembru 2005, Isuzu godda tal-ghamla pattwita ma kienux ghadhom jigu importati f`Malta, kemm meta sar il-ftehim fit-22 ta` Marzu 1996 u kemm meta nghatat l-ewwel sentenza fil-15 ta` Ottubru 2002, dan l-impediment ma kienx jezisti, u ghalhekk ma kien hemm xejn x`jiggustifika n-nuqqas tal-konvenut li jaderixxi mal-ftehim, ghajr li ha zball fil-kalkoli tan-negozju li kien ser jaghmel bir-rizultat ta` telf finanzjarju da parti tieghu. Ghaldaqstant it-tezi ta` nemo tenetur ad impossibilia ma jistax ikun ta` sufragju ghall-inadempiment kontrattwali tal-konvenut, u ghar-responsabbilita` tieghu ghad-danni konsegwenzjali. [14] Kif osservat din il-Qorti fis-sentenza tat-2 ta` Dicembru 2005 fil-kawza 166/96 fl-istess ismijiet: “Il-verita` ghalhekk hi li l-konvenut mhux minnu li gie f`impossibilita` ta` ezekuzzjoni, imma li biex jattwa dak li ntrabat ghalih ma` l-attur appellat x`aktarx kien ifisser li jitlef mill-qliegh li huwa kien ipprospetta ghalih.”

Fis-sentenza fl-ismijiet Id-Dipartiment tal-Kuntratti et vs Anthony Borg deċiża fis-26 ta’ Ġunju 2015 il-Qorti tal-Appell għamlet is-segwenti osservazzjonijiet:

“Trattat l-ewwel l-appell tal-konvenut, din il-Qorti tara li dan l-aggravju tal-konvenut mhux misthoqq. Kif jammetti l-istess konvenut, il-principju huwa li nemo tenetur ad impossibilia, li jfisser li biex debitur ta` obbligazzjoni jigi mehlus mill-konsegwenzi tal-inadempjenza tieghu, irid jirrizulta li kien impossibbli ghalih li jwettaq l-obbligazzjoni. Il-fatt li l-esekuzzjoni tal-kuntratt saret aktar difficli jew aktar spendjuza ma jezonerax lid-debitur tal-obbligazzjoni. 

Fil-kawza Mizzi noe v. Attard noe, deciza minn din il-Qorti fit-8 ta` Frar, 1969, intqal li f`kaz ta` trazzin tax-xoghol mill-haddiema, il-kumpannija debitrici trid xorta wahda tesegwixxi l-obbligazzjonijiet taghha. Biex il-kumpannija tezonora ruhha mir-responsabbilita`, irid jintwera li l-effett tat-trazzin tax-xoghol fuq l-obbligazzjoni ma setghax jigi ovvjat b`xi mezz li fic-cirkostanzi seta` jigi ragonevolment mistenni mill-kumpannija. Fil-kawza Id-Direttur tal-Kuntratti v. Office Electronics Ltd. deciza mill-Prim` Awla tal-Qorti Civili fit-22 ta` Ottubru, 2004, intqal li zieda fil-prezzijiet mill-fornituri esteri ma hijiex skuza ghallinadempiment tal-obbligazzjoni, avolja dan ifisser li l-ispejjez ghall-esekuzzjoni tal-kuntratt kibru (ara wkoll Grech v. Muscat, deciza mill-istess Prim` Awla tal-Qorti Civili fis-6 ta` Ottubru, 2005).

Aktar cara hija l-posizzjoni li hadet il-Qorti ta` Kassazzjoni fl-Italia f`kuntest simili, fejn gie enfasizzat il-htiega ta` impossibilita` assoluta u oggettiva biex id-debitur ta` obbligazzjoni jezonora ruhu. Hekk, f`kawza deciza fit-8 ta` Ottubru,1973, intqal illi “l`impossibbilita` totale che estingue l`obbligazione deve essere obiettiva ed assoluta e non si puo` far consistere in una semplici difficolta`. 

F`decizjoni ohra li tat l-istess Qorti fis-16 ta` Marzu, 1987, intqal hekk:

“L`impossibilita` che estingue l`obbligazione e` da intendersi in senso assoluto ed obiettivo e consiste nella soppravvenienza di una causa, non inputabile al debitore, che inpedisce definitivamente l`adempuniento; il che – alla stregua del principio 33 secondo cui `genus nunquam perit` – puo` evidentemente verificarsi solo quando la prestazione abbia per oggetto la consegna di una cosa determinata o di un genera limitato, e non gia` quando si tratta di una somma di denaro.” 

Il-Qorti tal-Qppell ta` Milan f`sentenza li tat fis-7 ta` Novembru, 1947, kienet enfasizzat illi: 

“Le semplici difficolta`, il maggior disagio o il maggior dispendio nell`adempiminto dell`obbligazione non integrano gli estremi dell`impossibilita` assoluta ed obiettiva insita nel concetto di forza maggiore.” 

Tant hu hekk li f`decizjoni tal-istess Qorti ta` Milan tal-5 ta` Dicembru, 1974, kuntrattur ta` fornitura ta` zejt ma giex mehlus mill-obbligazzjoni konsegwenza tal-problemi fis-suq rizultat tan-nazzjonalizzmu taz-zejt fil-Libja u l-gwerra tal-Kippur. 

Intqal infatti : 

“La estrema difficolta` di rifornimento del greggio, dovuta alla nazionalizzazione del petrolio da parte della Libia e agli eventi conseguenti alla guerra del Kippur, non rende impossibile la prestazione di un`impresa di raffinanzione che si era impegnata a conseguare una certa quantita` di petrolio reprendola dal mercato e che aveva contrattualmente predisposto un mecanismo adeguamento (sippure parziale) del prezzo.” (ara il-ktieb “La Responsabbilita` Contrattuale” da Guido Santoro ghar-riferenzi). 
Fil-kaz in ezami, il-konvenut jghid li l-krizi tal-mad-cow disease ma hallietux jimporta laham tac-canga kemm xtaq u din il-krizi irrendiet l-esekuzzjoni tal-obbligazzjoni impossibbli. Kif qalet l-ewwel Qorti, pero`, il-konvenut ma weriex li kienet impossibbli ghalih li jimporta laham minn, per ezempju, l-Awstralja jew New Zealand. Jekk il-konvenut sab diffikulta` jimporta kemm ried laham mill-fornituri regolari tieghu, kellu jfittex suq iehor, anke jekk bi prezz oghla.  Fil-kaz in ezami, il-problemi li gie rinfaccjat bihom il-konvenut setghu 34 jigu ovvjati b`mizuri ohra li ragonevolment kien mistenni li jiehu, u dan billi tal-anqas jipprova, b`impenn mehtieg, jgib laham tac-canga minn x`imkien iehor. Dan ma jirrizultax li sar. Fil-fatt, mill-provi jirrizulta li f`dak iz-zmien kien hawn importatur stabbilit tal-laham, pero`, ghal xi raguni, il-konvenut ma jidhirx li ttenta jixtri l-laham tac-canga minghandu. Isegwi, li l-ostakolu indikat ma kienx “insormontabbli” u, allura, ma jezonorax lid-debitur mir-responsabbilita` - ara Raymond noe v. Busuttil deciza minn din il-Qorti fis-16 ta` Novembru, 1942.”

Il-prinċipju ad impossibilia nemo tenetur huwa l-eċċezzjoni għar-regola tal-pacta sunt servanda u għalhekk għandu jiġi applikat b’ċirkospezzjoni.  L-impossibilita’ tal-eżekuzzjoni tal-obbligazzjoni tista’ tiġi nvokata biss f’ċirkostanzi eċċezzjonali u fejn il-provi jkun tant b’saħħithom li l-Qorti tkun konvita li ċ-ċirkostanzi l-ġodda mhux talli kkaġunaw stat ta’ impossibilita’ fis-sens litterali u estrem tal-kelma, imma talli dawn iċ-ċirkostanzi kienu assolutament inevitabbli u mhux dovuti għall-aġir tad-debitur.  Sempliċi tibdil fis-sitwazzjoni finanzjarja m’għandux jintuża bħala skuża sabiex id-debitur jeżimi ruħu mill-obbligazzjoni assunta minnu.

Abbinati l-prinċipji legali għall-fattispecie tal-każ ta’ llum, il-Qorti ssib illi huwa minnu li l-konvenuti nħakmu minn sensiela twila ta’ problemi li poġġew fuqhom sfidi u piżijiet ġodda, madanakollu xejn minn dak illi nqala’ ma huwa prova biżżejjed ta’ impossibilita’ fi grad tali li teħlishom mill-obbligi assunti minnhom.  Il-Qorti qegħda tqis ukoll illi l-attriċi xtart l-appartament de quo fis-sena 2008.  Skont ma xehdet l-attriċi l-binja kienet lesta sa stat ta’ ġebel u saqaf fis-sena 2010.  Din il-prova ma ġietx kontestata u allura tieħu s-sura ta’ prova ta’ fatt.  Lanqas m’huwa kontestat illi l-vendituri Grech obbligaw ruħhom li jagħmlu xi xogħolijiet f’termini stipulati.  Skont l-attriċi il-komun kellu jitlesta sa sena minn mindu l-binja titlesta sa stat ta’ ġebel u saqaf waqt illi l-lift kellu jsir entru sentejn mit-tlestija tal-binja sa ġebel u saqaf.  Mhux talli din il-prova ma ġietx kontradetta talli l-konvenuta stess tirrikonoxxi li kien hemm dewmien ta’ tmien snin fit-tlestija tax-xogħolijiet.  Fil-fatt id-diskussjonijiet mad-ditta li forniet il-lift bdew f’Ottubru tas-sena 2016 u l-konvenuta u l-kjamati in kawża stennew sat-28 ta’ Frar 2017 sabiex jordnawh!  B’żieda ma’ dan il-Qorti qieset ukoll illi Anthony Grech ġie nieqes fis-sena 2014.  Jekk wieħed iqis illi l-binja tlestiet sa ġebel u saqaf fis-sena 2010 u Anthony Grech miet fis-sena 2014, allura mhuwiex minnu illi d-dewmien reklamat kien dovut għall-mewta ħabta u sabta u għall-konsegwenzi kollha li din ġibdet magħha.  Il-verita’ hija illi l-konjuġi Grech kienu diġa f’diffikulta’ finanzjarja minn qabel ma biegħu l-appartament lill-attriċi għaliex ġa dak iż-żmien kienu morużi fil-pagamenti tas-self mill-bank, kirjiet ma kinux qegħdin jirċievu tant illi spiċċaw il-Qorti mal-inkwilin u fl-istess waqt kienu qegħdin jagħmlu tajjeb għall-ispejjeż tal-binja li jifforma parti minnha l-appartament akkwistat mill-attriċi.  Hija l-konvenuta stess illi tikkonċedi li żewġha ma kienx jidħol għal spiża qabel ma jkun ħallas għall-ispiża ta’ qabilha.  Huma dawn id-diffikultajiet illi realment wasslu għar-ritard għaliex in-nuqqas ta’ likwidita’ xekklet lill-vendituri milli jħaffu jordnaw il-materjali u x-xogħolijiet meħtieġa.  Il-mewt ta’ Anthony Grech kienet biss il-colpo di grazia li ppreċipitat is-sitwazzjoni ġa imwegħra!

Magħmula dawn il-kunsiderazzjonijiet, il-Qorti tqis illi l-argumenti tal-konvenuti ibbażati fuq il-prinċipju tal-impossibilita’ ifallu.

Jifdal għalhekk illi l-Qorti tikkonsidra l-kwistjoni tad-danni reklamanti mill-attriċi.  F’dan ir-rigward l-attriċi tgħid illi n-nuqqas ta’ lift li jservi l-blokka ikkawżalha danni.  Tgħid illi ripetutament kien ikollhom jitilgħu u jinżlu erbgħin tarġa sabiex hi u l-familja tagħha jaċċedu mit-triq għall-appartament u viċi versa.  Tgħid illi kien ikollha ħafna tqandil ta’ basktijiet inkluż basktijiet tal-iskola u dawk tax-xirja, ċilindri tal-gass u pakketti tal-ilma, kollox irid jittella’ sal-appartament bit-taraġ.

L-attriċi tixhet żewġ allegazzjonijiet: tgħid illi telqet mill-appartament in kwistjoni għar-raġuni li ma hemmx lift; tallega wkoll li żewġha Etienne Buttigieg sofra danni f’dahru konsegwenza ta’ kemm kien iġorr affarijiet mill u lejn l-appartament.

Il-Qorti tirrikonoxxi l-inkonvenjent ikkawżat lill-attriċi meta l-appartament tagħha li jinsab fit-tieni sular ma kienx servut minn lift li ċertament illi jagħmel il-ħajja aktar faċli.  Tqis pero’ illi fl-atti ma tirriżulta ebda prova dwar allegati danni mġarrba mill-attriċi.  Fl-ewwel lok, riferibbilment għall-fatt li llum il-ġurnata l-attriċi marret tgħix band’oħra, jirriżulta ċar li l-attriċi qatt ma nformat b’dan lill-konvenuti.  Hija l-attriċi stess illi tikkonferma dan fix-xhieda tagħha u Etienne Buttigieg, ossia r-raġel tal-attriċi, fix-xhieda tiegħu jgħid illi l-konvenuta u l-kjamati in kawża qatt ma kienu nfurmati li l-attriċi kienet ser tmur tirrisjedi band’oħra għar-raġuni illi “M’ghandhomx ghax ikunu jafu” (a fol. 143)

L-attriċi ma ressqet ebda prova dwar danni materjali mġarrba minnha.  Mill-banda l-oħra tabbina l-kwistjoni tad-danni ma problemi relattivi għal uġigħ illi żewġha Etienne Buttigieg għandu f’dahru.  Tressqu provi sabiex jintwera li Etienne Buttigieg għandu xi discs illi qegħdin iħokku ma’ xulxin. 

Il-kawża ta’ llum saret mill-attiċi personalment għar-raġuni illi fis-sena 2008 hija kienet xtrat l-appartament flimkien ma’ Joseph Attard.  B’kuntratt tal-24 ta’ Settembru 2015 fl-atti tan-Nutar Alyssa Manuela Cassar l-attriċi akkwistat is-sehem ta’ Joseph Attard mill-appartment de quo.  Etienne Buttigieg jirriżulta illi huwa totalment estraneu għall-kuntratt ta’ bejgħ u xiri tal-11 ta’ Lulju 2008.  Daqstant ieħor huwa estraneu għall-proċess ta’ llum.  Jekk Etienne Buttigieg jidhirlu illi għandu xi pretensjoni vis-a’-vis l-konvenuti, dik il-pretensjoni kellha ssir minn Etienne Buttigieg stess b’kawża ad hoc.  Għalhekk, il-Qorti tqis illi kull pretensjoni fir-rigward ta’ danni allegatament sofferti minn Etienne Buttigieg imorru lil hinn mill-parametri tal-kawża odjerna.

Għar-raġunijiet premessi l-Qorti tqis illi għalkemm l-attriċi ċertament illi sofriet inkonvenjent dan ma kkawża ebda danni tali li jistħoqqilha tirċievi riżarċiment.

Decide

Għar-raġunijiet kollha hawn fuq premessi il-Qorti qegħda taqta’ u tiddeċiedi din il-kawża billi:

Tilqa’ l-ewwel talba kif dedotta.

Tastjeni milli tieħu konjizzjoni ulterjuri tat-tieni talba stante illi din tirriżulta sorvolata.

Tilqa’ t-tielet talba limitatament u waqt illi tiddikjara illi l-lift ma tlestiex fil-ħin stipulat, tiċħad il-bqija tat-tielet talba.

Tiċħad ir-raba’ u l-ħames talbiet kif dedotti.

Tordna lill-konvenuta u l-kjamati in kawża sabiex iħallsu l-ispjjeż kollha konnessi ma’ dan il-proċediment.


(ft) Dr Brigitte Sultana 
  								       Maġistrat 



(ft) Daniel Sacco
       D/Reġistratur

